
ԳԻՏԱԳՈՐԾՆԱԿԱՆ 
 

10.57192/18291864-2023.4-242 
                  

Արամ Ս. Սայիյան 
                                              Պատմ. գիտ. թեկնածու 

 

ԹՈՒՐՔԱԿԱՆ ՀԱՆՑԱՇԽԱՐՀԻ ԶՈՐԱՇԱՐԺԸ 
ՀԱՅԿԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ԴԵՄ  

1980-ԱԿԱՆ ԹՎԱԿԱՆՆԵՐԻՆ 
Նոր բացահայտումներ Թուրքիայի ազգային հետախուզական 

ծառայության գործունեության մասին* 
 

Բանալի բառեր – Ազգային հետախուզական ծա-
ռայություն, Աբդուլլահ Չաթլը, Օրալ Չելիք, Մեհմեդ 
Ալի Աղջա, Քենան Էվրեն, ԱՍԱԼԱ, Հակոբ Հակոբյան, 
Արա Թորանյան, Հենրի (Անրի) Փափազյան։ 

 
Մուտք 

 
1926 թ. հունվարի 6-ին ստեղծվել է Թուրքիայի ազգային ան-

վտանգության ծառայությունը՝ Milli Emniyet Hizmeti (MEH), որը 1965 թ. 
վերանվանվել է Ազգային հետախուզական ծառայություն (ԱՀԾ)՝ 
Milli İstihbarat Teşkilatı (MİT): Քանի որ 1960 թ. ռազմական հեղաշրջու-
մից հետո բանակն իր վերահսկողությունն էր հաստատել Թուր-
քիայի ուժային և իրավապահ կառույցների, այդ թվում՝ ԱՀԾ-ի վրա, 
ընդհուպ մինչև 1990-ական թթ. կեսերը նրա հատուկ նշանակության 
ստորաբաժանումները համալրվում էին բանակի համանուն ստո-
րաբաժանումներից:  

1970-ական թթ. ներքաղաքական իրավիճակը Թուրքիայում 
սրվել էր, ինչը ԽՍՀՄ-Արևմուտք հակամարտության ներքաղաքա-
կան արտացոլանքն էր: Քաղաքական դաշտը բաժանված էր երկու 
թևի՝ ձախ-սոցիալիստական, որը հովանավորվում էր ԽՍՀՄ-ի կող-
                                                            
* Հոդվածն ընդունվել է տպագրության 23.12.2024։ 

մից, և աջ-ազգայնական, որը ստանում էր Արևմուտքի լուռ աջա-
կցությունը: Այս երկու ճամբարների հակամարտության հետևանքով 
1970-ական թթ. Թուրքիայի քաղաքներում զոհվեց մի քանի տասնյակ 
հազար մարդ: Թուրքական ռազմաքաղաքական վերնախավի, այդ 
թվում՝ ԱՀԾ-ի համակրանքն ազգայնականների կողմն էր, որոնք 
համարվում էին ԽՍՀՄ ազդեցության աճը կանխելու գործը լավա-
գույնս իրականացնողներ: Ազգայնական ահաբեկիչները սպանում 
էին սոցիալիստական շարժման մասնակիցներին, բայց դատա-
պարտվում էին ծիծաղելի ժամկետներով ազատազրկման կամ էլ 
թուրքական հատուկ ծառայությունների օգնությամբ հեռանում էին 
Եվրոպա: Դրությունն ավելի սրվեց, երբ, թուրք սոցիալիստներից 
զատ, այդ պայքարին միացան հայկական ու քրդական խորհրդա-
մետ կազմակերպությունները1: Նրանց դեմ պայքարում Թուրքիայի 
ռազմաքաղաքական վերնախավը որոշում է օգտագործել թուրքա-
կան հատուկ ծառայությունների օգնությամբ Եվրոպա անցած թուրք 
ահաբեկիչներին։ Վերջին շրջանում թուրք քաղաքական գործիչները, 
լրագրողները և հետազոտողները կատարել են ուշագրավ բացա-
հայտումներ Թուրքիայի ազգային հետախուզական ծառայության 
նման գործունեության առնչությամբ, որոնք կարող են հետաքրքրու-
թյուն ներկայացնել մանավանդ դրա թիրախները դարձած Սփյուռքի 
մեր հայրենակիցների համար։ Մասնավորապես այդ մասին համա-
պարփակ տեղեկատվություն է տալիս թուրք քաղաքագետ Թուն-
ջայ Օզքանը 2003 թ. հրապարակված իր «ԱՀԾ գաղտնի պատմու-
թյունը» աշխատության մեջ2:  

Թուրքիայի նախագահ Քենան Էվրենի՝ հայկական կազմակեր-
պությունների դեմ ահաբեկչական գործողություններ սկսելու հրա-
հանգի մանրամասնությունները վերջերս բացահայտել է գրող, հրա-
տարակիչ և լրագրող Ալի Հիքմեթ Ինջեն3:  

                                                            
1 1975 թ. Լիբանանում ստեղծվեց ԱՍԱԼԱ-ն, 1978 թ. Հյուսիսային Սիրիայում՝ Քրդական 

բանվորական կուսակցությունը՝ Աբդուլլահ Օջալանի գլխավորությամբ, որը 1984 թ. 
ապստամբություն բարձրացրեց թուրքական տիրապետության դեմ:   

2 Տե՛ս Özkan T., Mit’in gizli tarihi, İstanbul, Alfa Basım Yayım Dağıtım Ltd. Şti, 2003: 
3  Տե՛ս İnce A. H., Kenan Evren'in Yaptırdığı Asala Operasyonları, http://www.alihikmetince. 

com/haber/kenan-evren-in-yaptirdigi-asala-operasyonlari-349 (մուտք՝ 22.12.2023): 

Գ
ԻՏ

Ա
Գ
Ո
ՐԾ

Ն
Ա
Կ
Ա
Ն

 



244  

 

Բեյրութում ԱՀԾ-ի՝ քրդերի ձեռքով իրականացված գործողու-
թյան մասին տեղեկանում ենք լրագրող, «Սաբահ» թերթի խմբա-
գիրներից Օլքան Օզյուրթի հոդվածից4:  

Եվրոպայում ԱՍԱԼԱ-ի ռազմագործողությունների մասին գրել 
է Սելամի Քարադումանօղլուն5։ Իսկ Բեյրութում հայկական կազ-
մակերպությունների դեմ գործողությունների և ԱՄՆ-ում Թուրղութ 
Օզալի հետ ամերիկահայ գործարարների հանդիպման մանրամաս-
ների մասին տեղեկանում ենք հետաքննող լրագրող Սայգը Օզ-
թուրքի հոդվածից6: 

 
1. ԱՀԾ-ի (MİT) և թուրքական հանցաշխարհի համատեղ 

գործողությունները Եվրոպայում 
 
1970-ական թթ. Թուրքիայի զինվորական ղեկավարությունն իր 

ազդեցության տակ գտնվող աջ-ազգայնական խմբավորումներին 
լարում էր ձախ հայացքներ ունեցող բնակչության ավելի ու ավե-
լի մեծ զանգվածների դեմ: Վիճակն ավելի բարդացավ, երբ 
դրանց միացան ԱՍԱԼԱ-ն և Քրդական բանվորական կուսա-
կցությունը: Թուրքիայի զինվորական ղեկավարությունն իր ազ-
դեցության տակ գտնվող աջ-ազգայնական խմբավորումներին 
հրահրելով ձախ կուսակցությունների դեմ՝ թուրքական հասարա-
կության շրջանում ստեղծում էր «ուժեղ ձեռքի» պահանջ՝ ռազմա-
կան հեղաշրջում իրականացնելու և Խորհրդային Միության ազ-
դեցության տարածումը կասեցնելու նպատակով: Այդ խմբավո-
րումներից ամենահայտնին «Գորշ գայլեր» ազգայնական կազմա-
կերպությունն էր, որի անդամներից Աբդուլլահ Չաթլըն7, Օրալ               

                                                            
4  Տե՛ս Özyurt O., ASALA'yı Abdullah Çatlı ve ekibi değil Mardinliler bitirdi, https://www. 

sabah.com.tr/pazar/2019/06/23/asalayi-catli-ve-ekibi-degil-mardinliler-bitirdi (մուտք՝ 03.09.2023): 
5  Տե՛ս Karadumanoğlu S., ASALA Operasyonları, https://www.academia.edu/8691843/ASALA_ 

OPERASYONLARI (մուտք՝ 16.09.2023): 
6 Տե՛ս Öztürk S., Özal’ın özel kalem müdürü açıklıyor: ASALA’yı şöyle bitirdik, https://www.sozcu. 

com.tr/2020/yazarlar/saygi-ozturk/ozalin-ozel-kalem-muduru-acikliyor-asalayi-soyle-bitirdik-6145793/ 
(մուտք՝ 16.09.2023): 

7 Աբդուլլահ Չաթլը - թուրք ազգայնական գործիչ, «Գորշ գայլեր» ազգայնական 
կազմակերպության անդամ, «Գլադիո» միջազգային ցանցի թուրքական ստորա-
բաժանման օպերատիվ աշխատակից, թուրքական հատուկ ծառայությունների 
գաղտնի գործակալ, կոմունիստների, ձախ ընդդիմադիրների, քրդերի և հայերի 
դեմ իրականացված գործողությունների կազմակերպիչը և մասնակիցը:  



 

245 

 

Վ
էմ

  հ
ա
մա

հա
յկ
ա
կա

ն 
հա

նդ
ես

, Ժ
Ե

 (Ի
Ա

) տ
ա
րի

, թ
իվ

 4
 (8

4)
, հ

ոկ
տ
եմ

բե
ր-
դե

կտ
եմ

բե
ր,

 2
02

3 

Չելիքը8 և Մեհմեդ Ալի Աղջան 1978 թ. հոկտեմբերի 8-ին Անկարայի 
Բահչելիևլեր թաղամասում սպանում են Թուրքիայի բանվորական 
կուսակցության յոթ անդամների, իսկ մեկ տարի անց՝ 1979 թ.՝ «Միլ-
լիեթ» թերթի խմբագիր Աբդի Իփեքչիին9, որից հետո տարօրինակ 
կերպով հայտնվում են նախ Բուլղարիայում, ապա՝ Իտալիայում, 
այնուհետև՝ Ֆրանսիայում, որտեղ հիմնականում զբաղվում էին 
հերոինի իրացմամբ10: Մեհմեդ Ալի Աղջան 1981 թ. մայիսի 13-ին 
Հռոմում մահափորձ իրականացրեց Հովհաննես Պողոս II պապի 
դեմ, որից հետո բնականաբար հայտնվեց թե՛ Խորհրդային Միու-
թյան և թե՛ ԱՄՆ-ի հատուկ ծառայությունների ուշադրության կենտրո-
նում: Մահափորձի բացահայտմամբ, սակայն, ավելի շատ հե-
տաքրքրված էին ամերիկացիները, հատկապես այն բանից հետո, 
երբ հայտնի դարձավ, որ թուրք ազգայնականների այս խումբը մինչև 
Արևմտյան Եվրոպա տեղափոխվելը որոշ ժամանակ հանգրվանել է 
Բուլղարիայում: ԱՄՆ-ի նախագահ Ռոնալդ Ռեյգանը մահափորձից 
մի քանի օր անց ուղղակի մեղադրեց ԽՍՀՄ ՊԱԿ-ին այն ծրագրե-
լու և Աղջայի ձեռքով իրականացնելու մեջ՝ որպես պատճառ բերե-
լով խորհրդային իշխանությունների վախը ազգությամբ լեհ պա-
պից, ով իր աջակցությունն էր հայտնել Լեհաստանում Լեխ Վալեն-
սայի գլխավորությամբ ծավալված «Համերաշխություն» արհեստա-
կցական միության գործունեությանը։ Գործն ավելի էր խճճում հենց 
ինքը՝ Աղջան, որը շատ արագ փոխում էր ցուցմունքները՝ իր հան-

                                                            
8 Օրալ Չելիք - թուրք ազգայնական գործիչ, «Գորշ գայլեր» ազգայնական կազ-

մակերպության անդամ: Մասնակցել է Աբդի Իփեքչիի սպանությանը և Հռոմի 
Հովհաննես Պողոս II պապի դեմ Մեհմեդ Աղջիի իրականացրած մահափորձին, 
սակայն փաստերի սակավության պատճառով 1996 թ. ազատ է արձակվել:   

9 Աբդի Իփեքչի - թուրք մտավորական, լրագրող և իրավապաշտպան: 1954  թ. 
սկսել է աշխատել «Milliyet»  օրաթերթում, իսկ արդեն  1959  թ.՝ դարձել թերթի 
գլխավոր խմբագիրը։ Եղել է Հունաստանի հետ հարաբերությունների բարելավ-
ման, Թուրքիայում ապրող ազգային փոքրամասնությունների իրավունքների պաշտ-
պանության կողմնակից։ 1979 թ. փետրվարի 1-ին սպանվել է Մեհմեդ Ալի Աղջայի 
և Օրալ Չելիքի կողմից, որոնք «Գորշ գայլեր» խմբավորման անդամներ էին։ Ավե-
լի ուշ Աղջան ձերբակալվել է և դատապարտվել ցմահ ազատազրկման, սակայն 
վեց ամիս անց փախել է բանտից։ 

10 Նշենք, որ 1980 թ. սեպտեմբերի 12-ի ռազմական հեղաշրջումից հետո իշխանու-
թյան եկած զինվորական իշխանություններն արգելեցին ինչպես սոցիալիստա-
կան, այնպես էլ ազգայնական կուսակցությունների գործունեությունը, իսկ նրանց 
անդամներից շատերը ձերբակալվեցին: 

ցակիցը դարձնելով տարբեր երկրների հատուկ ծառայություննե-
րին11:  

Օրալ Չելիքի և Մեհմեդ Ալի Աղջայի բանտարկությունը թուր-
քական իշխանություններն օգտագործեցին Թուրքիայում հակահայ-
կական հիստերիա բարձրացնելու նպատակով՝ տարածելով այն 
միտքը, թե իբր արևմտյան հատուկ ծառայությունները ցանկանում 
են մահափորձի մեջ մեղադրել թուրքական հատուկ ծառայություն-
ներին՝ այն դիտարկելով որպես պատասխան վրիժառական գործո-
ղություն քրիստոնյա հայերի կողմից մահմեդական թուրքերի սպա-
նությունների համար: 

1982 թ. օգոստոսին՝ Անկարայի Էսենբողա օդանավակայանում 
ԱՍԱԼԱ-ի իրականացրած պատժիչ գործողությունից հետո12, Թուր-
քիայի նախագահ Քենան Էվրենի հանձնարարությամբ13 ԱՀԾ կազ-
մում ստեղծվում է հատուկ խումբ, որի ղեկավար է նշանակվում 
Մեթին Գ. ծածկանվամբ, զինվորականի անցյալով մի սպա: Սակայն 
պաշտոնապես այդ գործողության ղեկավարներ էին նշանակված 
Սուլեյման Բեյը և Քենան Էվրենի փեսա Էրքան Գյուրվիթը14, որի մի-
ջոցով էլ պահպանվում էր կապը ԱՀԾ-ի և Թուրքիայի նախագահի 
միջև15:  

Գործողության իրական ղեկավար Մեթին Գ.-ն ձևավորում է 
մի խումբ, որը պետք է գաղտնի գործեր արտասահմանում: Սկզբնա-
կան շրջանում նա փորձում է որոշակի գործողություններ իրակա-

                                                            
11 Բանտից ազատվելուց հետո՝ 2013 թ., Ալի Աղջան գրեց մի գիրք, որում նշում էր, 

որ իրեն այդ հանցագործությանը դրդել էր Իրանի հոգևոր առաջնորդ Այաթոլլա 
Հոմեյնին, ինչը, իհարկե, առողջ տրամաբանության հետ ոչ մի կապ չունի: 

12 Տե՛ս İnce A. H., նշվ. աշխ.: 
13 Ահմեդ Քենան Էվրեն (1917-2015) – Թուրքիայի 7-րդ նախագահը, 1980  թ. ռազմա-

կան հեղաշրջման գլխավոր կազմակերպիչներից մեկը։ Հեղաշրջումից հետո զբա-
ղեցրել է գերիշխող դիրք նոր վարչության կազմում, ապա՝ ընտրվել նախագահ՝ այդ 
պաշտոնը զբաղեցնելով մինչև 1989 թվականը։ 2014 թ. հունիսի 18-ին Անկարայի 10-
րդ քրեական դատարանը նրան մեղավոր ճանաչեց «պետական իշխանության դեմ 
հանցագործություն» կատարելու մեջ և դատապարտեց ցմահ ազատազրկման, ինչ-
պես նաև զրկեց զինվորական կոչումներից (հեղաշրջումը և Էվրենի կառավարման 
սկզբնական շրջանն ուղեկցվել են մասսայական քաղաքական ճնշումներով. 178 
հազար մարդ ձերբակալվեց, 64 հազար մարդ բանտարկվեց, 30 հազար մարդ 
զրկվեց քաղաքացիությունից, 450 մարդ մահացավ խոշտանգումներից, 50 մարդ են-
թարկվեց մահապատժի, շատերն անհետ կորան)։   

14 Տե՛ս Özkan T., նշվ. աշխ., էջ 300:  
15 Տե՛ս նույն տեղում, էջ 297:  

նացնել ԱՀԾ ուժերով, սակայն մատնվում է անհաջողության։ Դրա-
նից հետո ԱՀԾ-ն ստիպված կապեր է հաստատում Աբդուլլահ Չաթ-
լըի և Օրալ Չելիքի հետ, որոնք հայկական կազմակերպությունների 
դեմ գործողություններ իրականացնելու համաձայնության համար 
առաջ են քաշում երեք պահանջ. 1. ազատ արձակել «Ազգայնական 
շարժում» կուսակցության նախագահ Ալփարսլան Թյուրքեշին, որը 
կալանավորվել էր 1980 թ. ռազմական հեղաշրջումից հետո, 2. ազատ 
արձակել այն թուրք ազգայնականներին, որոնք մեղադրվում էին 
1978 թ. օգոստոսի 10-ին Անկարայի Բալգաթ թաղամասի մի քանի 
սրճարաններում հինգ սոցիալիստների սպանության մեջ, և 3. առա-
ջադրանքը կատարելուց հետո իրենց շնորհել համաներում և ապա-
հովել իրենց անարգել վերադարձը Թուրքիա16:  

Ազգայնականների խումբը ձեռք է բերում պայթուցիկ սարքեր 
ու պայթեցնում Մարսելի ՀՅ Դաշնակցության շենքը և Հայոց ցե-
ղասպանության զոհերի հիշատակին նվիրված արձանը: Միևնույն 
ժամանակ այդ խմբի փորձերը՝ իրականացնելու նմանատիպ գործո-
ղություններ Շվեյցարիայում, մատնվում են անհաջողության և կանխ-
վում այդ երկրի իրավապահ մարմինների կողմից: Հետագայում 
Ֆրանսիայում ևս առաջին հաջողություններից հետո ֆրանսիական 
ոստիկանությունը և հատուկ ծառայությունները սկսում են հետա-
պնդել խմբի անդամներին: Նրանց հաջողվում է առգրավել պայ-
թուցիկների մեծ մասը, որոնք ուղարկվել էին Թուրքիայից: Սակայն 
պետք է նկատել, որ թուրքական այս խմբի անդամները եվրոպա-
կան հատուկ ծառայությունների տեսադաշտում էին հայտնվել ավե-
լի վաղ, երբ զբաղվում էին հերոինի իրացմամբ:  

Հետագայում ԱՀԾ նախկին աշխատակից Մեհմեդ Էյմուրը «Սա-
բահ» թերթին տված հարցազրույցի ժամանակ հայտնել է, որ Աբ-
դուլլահ Չաթլըն ու նրա խումբը գործում էին ԱՀԾ Ստամբուլի վար-
չության պետ Նուրի Գյունդեշի ղեկավարության ներքո: Էյմուրն իր 
«Deşifre» («Ապակոդավորում») հուշագրության մեջ նշում է, որ ի 
սկզբանե դեմ է եղել հայկական կազմակերպությունների դեմ գոր-
ծողություններում այդ խմբի ներգրավմանը, քանի որ նրա անդամ-
ները Եվրոպայում ավելի շատ զբաղվում էին հերոինի իրացմամբ, 

                                                            
16 Տե՛ս նույն տեղում, էջ 298: 

ինչը նշանակում էր, որ արդեն այդ երկրների հատուկ ծառայու-
թյունների ուշադրության առանցքում էին:  

Ինչ վերաբերում է Նիդերլանդներում հայերի դեմ իրականաց-
ված ահաբեկչական գործողություններին, ապա դրանց հեղինակը 
ԱՀԾ աշխատակից Սաբահ Քեթենի հավաքագրած իրաքյան թուրքո-
մանների խումբն էր, որը թեև քիչ գործողություններ է իրականաց-
րել, բայց ավելի կարգապահ էր և հուսալի: Իսկ Բեյրութում գտնվող 
ՀՅ Դաշնակցության կենտրոնատեղիի17 վրա հարձակվել էր ոչ թե 
Չաթլըի խումբը, այլ Բեյրութում բնակվող քրդական Էլ Զեյն ընտա-
նիքը՝ Մահմուդ էլ Զեյնի գլխավորությամբ: Այս ընտանիքը սերում 
էր Մարդինի սինջար ցեղից: Նրանց ղեկավարն էր ԱՀԾ մեկ այլ աշ-
խատակից Հիրամ Աբասը18, որին անձամբ այդ հանձնարարությունը 
տվել էր վարչապետ Թուրղութ Օզալը:  

Հետախուզության մյուս աշխատակից Քորքութ Էրքենը հայտ-
նում է, որ Չաթլը համագործակցում էր ԱՀԾ-ի հետ դեռ 1980-ական 
թթ. սկզբներից: Այդ մասին գրում է նաև Թուրքիայի վարչապետի 
տեսչական խորհրդի նախկին ղեկավար Քութլու Սավաշը, որն իր 
«Սուսուրլուքի զեկույց» գրքում նշում է, որ Չաթլըի հետ ԱՀԾ աշխա-
տակիցները Փարիզում հանդիպել են 1983 թ. հոկտեմբերի 22-ին և 
առաջարկել անհատույց իրականացնել ահաբեկչական գործողու-
թյուններ հայերի դեմ: Համաձայնությունը ստանալուց հետո նրան է 
փոխանցվել հայկական թիրախների ցուցակը, որոնց նրա խումբը 
պետք է ոչնչացներ:  

Այս խմբի առաջին թիրախը Արա Թորանյանն էր, որի ավտոմե-
քենայի պայթեցման 1983 թ. դեկտեմբերի 6-ի փորձը երկրորդն էր. 
առաջին անհաջող փորձը կատարվել էր մեկ այլ խմբի կողմից նույն 
թվականի մարտի 22-ին: Երկրորդ ահաբեկչությունը խումբն իրա-
կանացրել է 1984 թ. մարտի 17-ին Մարսելում, որտեղ պայթեցվեց 
Հայ երիտասարդական միության շենքը: Նույն թվականի մայիսի 1-ին 
արդեն Փարիզում փորձ արվեց պայթեցնելու Հենրի (Անրի) Փա-
փազյանի ավտոմեքենան, որը, սակայն, ավարտվեց անհաջողու-
թյամբ: 1984 թ. մայիսի 4-ին Ֆրանսիայի Ալֆորտվիլ քաղաքում 

                                                            
17 Այս մասին Օլքան Օզյուրթի հաղորդած տեղեկությունը ճիշտ չէ. Բեյրութում 

հարձակման է ենթարկվել ոչ թե ԱՍԱԼԱ-ի, այլ ՀՅԴ կենտրոնատեղին:  
18 Տե՛ս Özyurt O., նշվ. աշխ.։ 

պայթեցվում են Հայոց ցեղասպանության զոհերի հիշատակին նվիր-
ված հուշարձանը, Հայ երիտասարդական միության շենքը, մարզա-
դահլիճը, ինչպես նաև հարևան ոստիկանական բաժանմունքը և 
մեկ հրշեջ մեքենա: Իսկ 1984 թ. հունիսի 24-ին Փարիզում Չաթլըն իր 
խմբի հետ պայթեցնում է հայկական երիտասարդական հանրակա-
ցարանը: Այս ահաբեկչությունը վերջինն էր խմբի համար, քանի որ 
1984 թ. հոկտեմբերի 24-ին նրա անդամները ձերբակալվում են 
ֆրանսիական ոստիկանության կողմից՝ թմրանյութերի իրացման մե-
ղադրանքով19: 

 
2. Հակահայկական գործողությունների երկրորդ փուլը 

 
Աբդուլլահ Չաթլըի խմբի անհաջողությունից հետո ԱՀԾ ղեկա-

վարությունը որոշում կայացրեց հրաժարվելու ահաբեկչական այդ 
խմբի ծառայություններից, առավել ևս որ եվրոպական մի շարք 
երկրների իրավապահ մարմինները հետապնդում էին նրա՝ ազա-
տության մեջ մնացած անդամներին: Այդուհետ խնդրով պետք է 
զբաղվեին ԱՀԾ կադրային սպաները: Պետք է նշել, որ սկզբնական 
շրջանում ո՛չ հետախուզական ծառայության ղեկավարությունը և ո՛չ 
էլ երկրի ղեկավարությունը պատշաճ լրջությամբ չէին վերաբեր-
վում ԱՍԱԼԱ-ի դեմ պայքարին: Զգալի էին նաև ԱՀԾ-ում տիրող 
խառնակ իրավիճակը և թուլությունը, որոնց պատճառը 1980 թ. բա-
նակի իրականացրած հեղաշրջումն էր: Կան նաև կարծիքներ, հա-
մաձայն որոնց՝ ահաբեկիչ Չաթլըի խմբի ներգրավումը պարտա-
դրվել էր իշխանությունը զավթած ռազմական խունտայի կողմից, 
ուստիև ԱՀԾ ղեկավարությունը ստիպված էր տեղի տալ՝ լավ հաս-
կանալով, որ այն դատապարտված է ձախողման, ինչը որոշ ժամա-
նակ անց իշխանությանը ստիպելու էր իրեն տալ գործողությունն իրա-
կանացնելու ազատություն: 

Ինչպես արդեն նշել ենք, Աբդուլլահ Չաթլըի և Օրալ Չելիքի 
խմբերից զատ, թուրքական ԱՀԾ-ն հայերի դեմ պայքարում ներգրա-
վել էր նաև ազգայնական այլ խմբերի, որոնցից մեկի՝ իրաքյան 
թուրքոմաններից կազմված խմբի մասին հիշատակում է Մեհմեդ Էյ-
մուրը: Այդ խմբերը 1982 թ. նոյեմբերի 14-ին Հոլանդիայի Ուտրեխտ 

                                                            
19 Տե՛ս Özkan T., նշվ. աշխ., էջ 304: 

քաղաքում սպանում են Նուբար Յալըմյանին, իսկ 1983 թ. հուլիսի 3-ին 
Փարիզում պայթեցնում են հայկական մի գրախանութ և անհաջող 
փորձ կատարում պայթեցնելու Արա Թորանյանի հորը պատկանող 
խանութը: Չորս օր անց՝ հուլիսի 7-ին, հոլանդական Հենգելո քա-
ղաքում գնդակոծվում է հայկական սրճարանը: Հաջորդ օրը հոլան-
դական մեկ այլ քաղաքում՝ Էնսխեդեում, հրկիզվում են հայկական 
երիտասարդական կազմակերպության շենքը և հայերին պատկա-
նող տները: Հուլիսի 27-ին ֆրանսիական Ալֆորտվիլ քաղաքում պայ-
թեցվում են հայկական մշակութային կենտրոնը և ԱՍԱԼԱ-ի մամլո 
ծառայությունը: Հաջորդ օրը Փարիզում պայթեցվում են հայկական 
մշակութային կենտրոնը, ռադիոկայանը և մամլո ծառայությունը:  

1984 թ. նոյեմբերի 25-ին ֆրանսիական Լե Սալ քաղաքում 
պայթեցվում է այն համերգային դահլիճը, որտեղ 16 հայկական 
կազմակերպություններ անցկացնում էին հանդիպում: Մեկ տարի 
անց՝ 1985 թ. դեկտեմբերի 5-ին, թուրքական այս խմբերից մեկը 
սպանում է մի հայի, իսկ տասն օր անց Լիոնում սպանվում է Հայկ 
Դեղիրմենջիօղլուն (Դեյիրմենջյան)20, ով, ըստ թուրքական աղբյուր-
ների, Ստամբուլի հայտնի Փակ շուկայից «հափշտակել էր» մեկ 
կվադրիլիոն թուրքական լիրա և նվիրաբերել ԱՍԱԼԱ-ին21: 

Ինչ վերաբերում է Չաթլըի խմբին, ապա պետք է նշել, որ ընդ-
հանուր առմամբ թուրքական իշխանությունները պահեցին իրենց 
խոստումը: Պաշտոնապես խմբի անդամներին փնտրում էին, դա-
տարանները որոշումներ էին կայացնում և խուզարկության թույլ-
տվություններ տալիս, սակայն նրանք ազատորեն ապրում էին Թուր-
քիայում, քանի որ իշխանական բարձր օղակներում ունեին հզոր 
հովանավորներ, որոնց թվում էին Թանսու Չիլլերը, «Մայր հայրե-
նիք» կուսակցության ղեկավարները, ներքին գործերի նախարարը և 
այլք: Ասում են, որ նույնիսկ ապագա նախագահ Թուրղութ Օզալն է 
մի քանի անգամ ցանկություն հայտնել տեսակցելու հայերի նկատ-
մամբ պատժիչ գործողություններ իրականացրած անձանց, սակայն 
Չաթլըն ու մյուս ահաբեկիչները մերժել են22:    

                                                            
20 Տե՛ս նույն տեղում, էջ 305: 
21 Տե՛ս Karadumanoğlu S., նշվ. աշխ.: 
22 Տե՛ս Özkan T., նշվ. աշխ., էջ 300: 

Ըստ թուրքական աղբյուրների՝ 1986 23  թ. ԱՍԱԼԱ-ի ամենա-
հայտնի ղեկավարներից Հակոբ Հակոբյանի24 սպանության ետևում 
կանգնած է եղել ԱՀԾ սպա Հիրամ Աբբասը25, մինչդեռ մամուլում 
դա ներկայացվել է որպես կազմակերպության ներքին տարաձայ-
նությունների հետևանք: Այս սպանությունից հետո ԱՍԱԼԱ-ի գործու-
նեությունը սահմանափակվեց և շուտով ընդհանրապես դադարեց-
վեց: Սակայն թուրքական իշխանությունները գիտակցում էին, որ 
միայն պատժիչ գործողություններով հնարավոր չէ իսպառ դադա-
րեցնել ԱՍԱԼԱ-ի գործողությունները։ Անհրաժեշտ էին համապար-
փակ քայլեր ինչպես դիվանագիտական և տնտեսական դաշտերում, 
այնպես էլ հայերի շրջանում: Ի վերջո, եվրոպական պետություննե-
րը և ԱՄՆ-ն, տեղի տալով Թուրքիայի համառ պահանջներին, ճա-
նաչեցին ԱՍԱԼԱ-ն որպես ահաբեկչական կազմակերպություն: Բա-
ցի այդ՝ 1980 թ. ռազմական հեղաշրջումից հետո Թուրքիան ղեկա-
վարող զինվորական իշխանություններն ազատականացրին ներքին 
շուկան՝ երկիր հրավիրելով եվրոպական ընկերությունների: Հաս-
կանալի է, որ նման պայմաններում եվրոպական երկրները շա-
հագրգված էին Թուրքիայի հետ ունենալու ջերմ հարաբերություն-
ներ՝ արգելելով հակաթուրքական զինված ցանկացած գործողու-
թյուն, առավել ևս որ դա թուրքական իշխանությունների պահանջն էր 
երկրի տարբեր տնտեսական ծրագրերում մասնակցություն ունենա-
լու դիմաց:  

Վարչապետ Թուրղութ Օզալը, ստանալով Արևմուտքի աջակցու-
թյունը, Իսպանիայից Թուրքիա տեղափոխված հրեաների ժառանգ 
ոմն Ժաք Կամհիի (Jak Kamhi) ջանքերով Նյու Յորքում՝ Ռոքֆելլերի 
առանձնատանը, հանդիպում է 50-60 հայ գործարարների հետ26, որ-

                                                            
23 Սայգը Օզթյուրքի նշած տարեթիվը՝ 1986, ճիշտ չէ. Հակոբ Հակոբյանը սպանվել 

է 1988 թ.: 
24 Հակոբ Հակոբյան (Հարություն Թագուշյան, 1951-1988) – Հայաստանի ազատա-

գրության հայ գաղտնի բանակի  հիմնադիրներից։ Հանդես է եկել Մուջահեդ, 
Մուալեմ, Միհրան Միհրանյան, Վահրամ Վահրամյան, Մուրադ Արմենյան, Աբու 
Ահմադ ալ-Արմանի կեղծանուններով։ Մասնակցել է  իսրայելա-պաղեստինյան 
ընդհարումներին, սերտ կապեր է ունեցել  Յասեր Արաֆաթի,  Աբու Նիդալի  և պա-
ղեստինյան այլ գործիչների հետ։ Սպանվել է 1988 թ. ապրիլի 28-ին  Աթենքի  Պալեո 
Ֆալիրո արվարձանում։ 

25 Տե՛ս Öztürk S., նշվ. աշխ.:  
26 Մեր բոլոր փորձերը՝ ճշտելու հանդիպման ժամանակը, ցավոք սրտի, ոչ մի 

արդյունք չտվեցին: 

տեղ հայտարարում է, որ հայերը պետք է հրաժարվեն Թուրքիայի 
տարածքի ինչ-որ մասի նկատմամբ հավակնությունից27: 1984 թվա-
կանից հետո հայկական համայնքների ակտիվության նվազումը և 
զինյալ պայքարի թուլացումը, սակայն, ոչ այնքան թուրքական իշ-
խանությունների և հատկապես ԱՀԾ-ի իրականացրած գործողու-
թյունների արդյունք էին, որքան 1980-ական թթ. կեսերից միջազգա-
յին ասպարեզում սկիզբ առած արմատական փոփոխությունների, 
որոնք ի վերջո տանում էին Արևմուտք-Արևելք դիմակայության 
մեղմացմանը։            

Եզրակացություններ 
 
1.  1980 թ. սեպտեմբերի 12-ի հեղաշրջումից հետո Թուրքիայում 

իշխանությունը զավթած զինվորականները ԱՀԾ-ին չէին տալիս 
հայկական կազմակերպությունների դեմ ինքնուրույն գործելու հնա-
րավորություն։ Թեև նման գործողությունների պլանավորումը հանձ-
նարարվել էր Ազգային հետախուզական ծառայությանը, սակայն 
դրանց իրականացումը դրվել էր ոչ թե կադրային սպաների, այլ 
եվրոպական երկրներում հայտնված թուրքական հանցավոր խմբե-
րի վրա։  

2. Ըստ ամենայնի, ռազմական իշխանությունը, հայերի դեմ 
գործողությունների իրականացումը հանձնարարելով նման ահա-
բեկչական խմբերին, ցանկանում էր դրանք ներկայացնել որպես 
Եվրոպայում բնակվող թուրքերի վրեժխնդրության ակտեր, քանզի 
նմանատիպ ահաբեկչական գործողությունների անմիջական իրա-
կանացումը թուրքական հատուկ ծառայությունների ձեռքով կարող 
էր գնահատվել որպես պետական ահաբեկչություն՝ համապատաս-
խան բացասական հետևանքներով հանդերձ։ 

3. Խաղադրույքը դնելով ահաբեկչական խմբերի վրա՝ թուր-
քական իշխանությունները թույլ տվեցին բավականին կոպիտ սխալ, 
քանզի Ֆրանսիայում բնակվող թուրք ահաբեկիչներն արդեն ֆրան-
սիական ոստիկանության և հատուկ ծառայությունների տեսադաշ-
տում էին, մանավանդ որ նրանք զբաղվում էին հերոինի իրաց-
մամբ, ուստի արագորեն բացահայտվեցին։ 

                                                            
27 Տե՛ս Öztürk S., նշվ. աշխ.: 



 

253 

 

Վ
էմ

  հ
ա
մա

հա
յկ
ա
կա

ն 
հա

նդ
ես

, Ժ
Ե

 (Ի
Ա

) տ
ա
րի

, թ
իվ

 4
 (8

4)
, հ

ոկ
տ
եմ

բե
ր-
դե

կտ
եմ

բե
ր,

 2
02

3 

4. Թուրքական կողմը համոզված էր, որ Հռոմի պապի դեմ 
Մեհմեդ Ալի Աղջայի իրականացրած մահափորձը նույնպես եվրո-
պական հատուկ ծառայությունները կապում են թուրքական ԱՀԾ-ի 
հետ՝ համարելով, որ այն վրիժառական գործողություն է՝ ի պա-
տասխան քրիստոնյա հայերի կողմից մահմեդական թուրքերի սպա-
նություններին:  

5. Հայկական կազմակերպությունների դեմ հատուկ գործո-
ղությունների իրականացմանը զուգահեռ՝ 1980 թ. հեղաշրջումից 
հետո թուրքական իշխանությունները, լայնորեն ներգրավելով արև-
մտյան կապիտալը, երկրի ներսում իրականացրին քաղաքական և 
տնտեսական ծրագրեր՝ արևմտյան երկրներին շահագրգռելով Եվ-
րոպայում ու ԱՄՆ-ում հայկական զինյալ պայքարը կասեցնելու 
գործում, ինչը, գումարվելով 1980-ական թթ. կեսերին միջազգային 
իրադրության փոփոխությանը, որոշ չափով նպաստեց այդ պայքա-
րի թուլացմանը։     

 

Արամ Ս. Սայիյան - գիտական հետաքրքրությունների շրջանակում են 
Թուրքիայի 1920-1930-ական թթ. պատմության հիմնահարցերը, մասնավո-
րապես՝ քրդական ապստամբությունների և թուրք-քրդական ու հայ-քրդա-
կան հարաբերությունների պատմությունը։ Զբաղվում է նաև Թուրքիայում 
ազգային փոքրամասնությունների հանդեպ գործադրվող քաղաքականու-
թյան ուսումնասիրությամբ։  

                                                 Էլ. հասցե՝ aramsayiyan@mail.ru 

Summary 
 

THE MILITARY MOVEMENTS OF THE TURKISH CRIMINAL 
WORLD  AGAINST THE  

ARMENIAN ORGANIZATIONS IN THE 1980s.  
New discoveries regarding the activities of the  

Turkish National Intelligence Service 
 

  Aram S. Sayiyan 
Candidate of Sciences in History 

  
Key words – National Intelligence Service, Abdullah Çatlı, 

Oral Çelık, Mehmet Ali Ağca, Kenan Evren, ASALA.  

 
In the second half of the 1970’s, the internal political situation in the 

Republic of Turkey remained tense. Larger and larger masses of the population of 
Turkey were joining leftist views. The situation became more complicated when 
the public and the political forces of the national minorities, such as ASALA or the 
Kurdish Workers' Party, also joined them. The Turkish military leadership incited 
right-wing nationalist groups under its influence to clash with the leftist parties to 
create chaos in the country, and then to create a demand for a "strong hand" among 
the Turkish public in order to carry out a military coup and stop the influence of the 
socialists and the Soviet Union. Members of nationalist group «Bozkurt» Abdullah 
Chatli, Oral Chelik and Mehmed Ali Aghja killed several socialists in Ankara in 
1978 and in the next year – socialist Abdi Ipekchi, who was the editor of 
“Milliyet»” newspaper and then moved to Europe. In 1981 Mehmed Ali Aghja 
carried out an assassination attempt othe Pope. 

In 1975, ASALA, the secret army for the liberation of Armenia, was created 
in Lebanon. After a short time, the organization and other Armenian groups began 
to carry out terrorist activities in Europe and North America, mainly against the 
Turkish diplomats, in order to attract the attention of the Western governments and 
the international structures to the forgotten Armenian issue. However, when 
ASALA warriors captured Ankara’s Esenbogha airport and a Turkish military 
attaché was killed in Ottawa in August 1982, the Turkish authorities decided to 
resort to punitive measures. Although the Turkish National Intelligence Service 
wanted to carry out these operations with its regular officers, president Kenan 
Evren ordered them to be carried out by the nationalist groups who fled to Europe 
after the military coup of 1980, so that the punitive actions would be presented as 

the response of the Turkish community. Among the nationalist groups that fled to 
Europe, the most famous was the group of Abdullah Chatli and Oral Chelik, who 
were mainly involved in the sale of heroin. The Turkish intelligence service 
provided them with a list of the Armenian targets, as well as explosive materials. In 
addition, the NIS also attracted other terrorist groups to punitive actions against 
Armenians: the Kurdish El-Zein family living in Lebanon, and the Iraqi Turkmen 
group in Holland. From 1984 to1985 these groups carried out a number of terrorist 
operations against Armenians and their sturctures in different coutries of Europe by 
assasiatig their leaders  

In addition to terrorist activities, the Turkish authorities also used economic 
and political levers in the fight against the Armenians, attracting the interest of the 
Western powers to the Turkish market liberalized after the military coup, as well as 
maintaining active political contacts with them, as a result of which many Western 
countries recognized ASALA as a terrorist organization. 

 
Резюме 

 
НАСТУПЛЕНИЕ ТУРЕЦКОГО  ПРЕСТУПНОГО 

МИРА  ПРОТИВ АРМЯНСКИХ ОРГАНИЗАЦИЙ В 1980-Е ГГ. 
Новые разоблачения относительно деятельности Национальной 

разведывательной службы Турции 
                                                                                          Арам С. Саиян 

Кандидат истор. наук 
 

Ключевые слова - Национальная разведывательная 
служба, Абдулла Чатлы, Орал Челик, Мехмед Али Агджа, 
Кенан Эврен, АСАЛА. 

 
Во второй половине 1970-х гг. внутриполитическая ситуация в Турецкой 

Республике оставалась напряженной. Большие массы населения Турции присое-
динялись к левым взглядам. Ситуация осложнилась, когда к ним присоеди-
нились и общественно-политические силы национальных меньшинств, такие как 
АСАЛА или Курдская рабочая партия.  

Турецкое военное руководство подстрекало находящиеся под его влия-
нием правых националистических группировок к столкновению с левыми пар-
тиями, чтобы создать хаос в стране, а затем вызвать спрос на «сильную руку» 
для осуществления военного переворота и сокращения влияния социалистов и 
Советского Союза. Члены националистической группировки «Бозкурт» Абдулла 

Чатлы, Орал Челик и Мехмед Али Агджа в 1978 году убили в Анкаре несколь-
ких социалистов, а в следующем году – редактора газеты «Миллиет» , социа-
листа Абди Ипекчи, а затем переехали в Европу. В 1981 году Мехмед Али 
Агджа осуществил покушение на Папу. 

В 1975 году в Ливане была создана АСАЛА - секретная армия освобож-
дения Армении. Спустя короткое время организация и другие армянские 
группировки начинают осуществлять террористическую деятельность в Европе 
и Северной Америке, в основном против турецких дипломатов, с целью при-
влечь внимание западных правительств и международных структур к Армян-
скому вопросу. Однако, когда в августе 1982 года бойцы АСАЛА захватили 
анкарский аэропорт Эсенбога и в Оттаве был убит турецкий военный атташе, 
турецкие власти решили прибегнуть к карательным мерам в отношении армян. 
Хотя Национальная разведывательная служба Турции хотела провести эти 
операции с участием своих офицеров, президент Кенан Эврен приказал провести 
их с помощью националистических групп, бежавших в Европу после военного 
переворота 1980 года, чтобы карательные акции были представлены как реакция 
турецкой общины. Среди бежавших в Европу националистических группировок 
наиболее известной была группа Абдуллы Чатли и Орала Челика, которые 
занимались в основном торговлей героином. Турецкая разведка предоставила им 
список армянских целей, а также взрывчатые материалы. Кроме того, ННГ при-
влекла к карательным акциям против армян и другие террористические группи-
ровки: курдскую семью Эль-Зейн, проживающую в Ливане, и иракскую турк-
менскую группу в Голландии. 1984-1985 гг. эти группы осуществили ряд терро-
ристических операций против армян и их структур в различных странах Европы, 
убив нескольких лидеров. 

Помимо террористической деятельности, турецкие власти также исполь-
зовали экономические и политические рычаги в борьбе с армянами, привлекая 
западный капитал, а также поддерживая активные политические контакты с 
западными компанями. В результате чего многие западные страны признали 
АСАЛА террористической организацией. 

 
    

  



 

257 

 

Վ
էմ

  հ
ա
մա

հա
յկ
ա
կա

ն 
հա

նդ
ես

, Ժ
Ե

 (Ի
Ա

) տ
ա
րի

, թ
իվ

 4
 (8

4)
, հ

ոկ
տ
եմ

բե
ր-
դե

կտ
եմ

բե
ր,

 2
02

3 

ՕԳՏԱԳՈՐԾՎԱԾ ԳՐԱԿԱՆՈՒԹՅՈՒՆ 
 

1. İnce A. H., Kenan Evren'in Yaptırdığı Asala Operasyonları, http://www.alihikmetince. 
com/haber/kenan-evren-in-yaptirdigi-asala-operasyonlari-349. 

2. Karadumanoğlu S., ASALA Operasyonları, https://www.academia. edu/8691843/ 
ASALA_OPERASYONLARI. 

3. Özkan T., Mit’in gizli tarihi, İstanbul, Alfa Basım Yayım Dağıtım Ltd. Şti, 2003. 
4. Öztürk S., Özal’ın özel kalem müdürü açıklıyor: ASALA’yı şöyle bitirdik, 

https://www.sozcu.com.tr/2020/yazarlar/saygi-ozturk/ozalin-ozel-kalem-muduru-acikliyor-
asalayi-soyle-bitirdik-6145793/. 

5. Özyurt O., ASALA'yı Abdullah Çatlı ve ekibi değil Mardinliler bitirdi,   https://www. 
sabah.com.tr/pazar/2019/06/23/asalayi-catli-ve-ekibi-degil-mardinliler-bitirdi. 

 

       

  

Գ
ԻՏ

Ա
Գ
Ո
ՐԾ

Ն
Ա
Կ
Ա
Ն

 


